
Numri i lëndës: 2023:232074 

Datë: 25.03.2024 

Numri i dokumentit:     05501010 

 

PAKR.nr.57/24 

NË EMËR TË POPULLIT 

 

GJYKATA E APELIT E KOSOVËS-Departamenti për Krime të Rënda, kolegji i përbërë nga 

gjyqtarët Zyhdi Haziri - kryetar i kolegjit, Bashkim Hyseni dhe Vaton Durguti - anëtarë të 

kolegjit, me bashkëpunëtoren profesionale Besnike Miftari, në çështjen penale kundër të 

akuzuarit S.Sh, për shkak të veprës penale dhënia e ryshfetit nga neni 422 par.2 të Kodit Penal 

të Republikës së Kosovës (KPRK-së), duke vendosur në lidhje me ankesën e mbrojtësit të 

akuzuarit S.Sh - av.Ahmet Tahiri, të ushtruar kundër aktgjykimit të Gjykatës Themelore në 

Prishtinë, Departamenti për Krime të Rënda, PKR.nr.332/23 të datës 07.12.2023, në seancën e 

kolegjit të mbajtur konform nenit 390 të KPPK, me datë 13.03.2024 mori këtë:       

       

A K T GJ Y K I M 

 

REFUZOHET si e pabazuara ankesa e mbrojtësit të akuzuarit S.Sh - av.Ahmet Tahiri, ndërsa 

aktgjykimi i Gjykatës Themelore në Prishtinë – Departamenti për Krime të Rënda, 

PKR.nr.332/23 i datës 07.12.2023, VËRTETOHET.  

 

A r s y e t i m i 

 

Gjykata Themelore në Prishtinë – Departamenti për Krime të Rënda, me aktgjykimin 

PKR.nr.332/23 të datës 07.12.2023, të akuzuarin S.Sh, për shkak të veprës penale dhënia e 

ryshfetit nga neni 422 par.2 të KPRK-së, e ka shpallur fajtor dhe e ka gjykuar me dënim me 

burgim në kohëzgjatje prej 8 (tetë) muaj, dhe me dënimin me gjobë në lartësi prej 10,000.00€ 

(dhjetë mijë euro), të cilën shumë është i obliguar të paguaj në afat prej 15 (pesëmbëdhjetë) 

ditëve, pas plotfuqishmërisë së aktgjykimit. Nëse i akuzuari nuk dëshiron ose nuk mund ta 

paguaj gjobën, gjykata konform nenit 43 par.3 të KPRK mund ti zëvendësoj dënimin me gjobë 

me dënim me burgim, ku një ditë burgim llogaritet me njëzetë euro gjobë.  

 

Është obliguar i akuzuari të paguaj shpenzimet e procedurës penale në emër të paushallit 

gjyqësor obligohet të paguaj shumën prej 100 € (njëqind euro), si dhe shumën prej 50 € 

(pesëdhjetë euro), në emër të taksës për kompensimin e viktimave të krimit, të gjitha këto në afat 

prej 15 (pesëmbëdhjetë) ditëve, pas plotfuqishmërisë së aktgjykimit. Për shpenzimet tjera 

eventuale, gjykata do të vendos me aktvendim të posaçëm pas përllogaritjeve të kësaj gjykate. 

 

Kundër këtij aktgjykimi në afat ligjor ankesë ka ushtruar: 

 

Mbrojtësi i të akuzuarit S.Sh - av.Ahmet Tahiri, për shkak të vendimit mbi sanksionin penal, me 

propozimin që Gjykata e Apelit e Kosovës ta aprovoi si të bazuar ankesën, ndërsa aktgjykimin e 

ankimuar ta ndryshoj dhe të akuzuarit ti shqiptohet dënim i kushtëzuar, apo dënim me burgim 

më i butë por me mundësi që i njëjti dënim ti zëvendësohet me dënim me gjobë, apo çështjen ta 

kthej në ri vendosje. 

 

Prokuroria e Apelit me parashtresën, PPA/I.nr.72/2024, datë 31.01.2024 ka propozuar që të 

refuzohet si e pa bazuar ankesa e mbrojtësit të akuzuarit S.Sh - av.Ahmet Tahiri, ndërsa 

aktgjykimi i ankimuar të vërtetohet.  

 

Gjykata e Apelit  e caktoi dhe e mbajti seancën e kolegjit në pajtim me dispozitën e nenit 390 të 

KPPK-se në të cilën ka prezantuar i akuzuari S.Sh dhe mbrojtësi i tij av.Ahmet Tahiri, ndërsa 

nuk ka prezantuar Prokurori i Apelit, i cili ka qenë i njoftuar në mënyrë të rregullt për ditën dhe 

kohën e seancës. Mbrojtësi i të akuzuari pasi elaboroi ankesën thekson se mbetet pranë ankesës 

së ushtruar me shkrim, dhe se nuk ka çfarë të shtoj përtej ankesës, por konsideron se aktgjykimi 

i shkallës së parë është tejet i lartë, duke pasur parasysh rrethanat lehtësuese të akuzuarit, me 

propozim që ankesa të aprovohet si e bazuar dhe dënimi i shqiptuar të shndërrohet me gjobë, 

ndërsa i akuzuari thekson se qëndron pranë ankesës së ushtruar me shkrim dhe pranë deklarimeve 

të mbrojtësit. 

Gjykata e Apelit, analizoi aktgjykimin e ankimuar, detyrimisht në kuptim të dispozitës së nenit 

394 par.1 të KPPRK, vlerësoi pretendimet ankimore të mbrojtësit e të akuzuarit dhe pas 

analizimit dhe vlerësimit të tyre gjeti se: 

 

Ankesa është e pabazuar  

 

Edhe pse aktgjykimi i shkallës së parë nuk ankimohet për shkak të shkeljeve esenciale të 

dispozitave të procedurës penale, megjithatë Gjykata e Apelit  të njëjtën e shqyrtoi sipas detyrës 

zyrtare edhe në këtë aspekt konform nenit 394 par.1 të KPPK-së, dhe gjeti se i njëjti nuk 

përmban shkelje esenciale të dispozitave të procedurës penale e as shkelje të tjera të cilat 

detyrimisht do të kushtëzonin prishjen e tij. 

 

Po ashtu, me ankesë nuk kontestohet as gjendja faktike të cilën e ka vërtetuar gjykata e shkallës 

së parë, prandaj as në këtë drejtim çështja nuk ka qenë objekt vlerësimi i kësaj Gjykate (pasi që 

nuk mund të kontestohet aktgjykimi përkitazi me ketë bazë ankimore ngase i akuzuar e ka 

pranuar fajësinë), kurse aktgjykimi u vlerësua vetëm në drejtim të pretendimeve ankimore sa i 

përket vendimit mbi dënim. 

 

Pretendimet e mbrojtësit në ankesë  

 

Në ankesë mbrojtësi i të akuzuarit S.Sh - av.Ahmet Tahiri, konsideron se gjykata nuk ka marrë 

parasysh të gjitha rrethanat lehtësuese që duhet të merren parasysh me rastin e matje së dënimit, 

por të vetmen rrethanë lehtësuese ka marrë vetëm pranimin e fajësisë, keqardhjen, pendimin 

dhe premtimin e tij, mirëpo askund nuk e ka marrë parasysh faktin se i njëjti nuk ka rënë 

asnjëherë më parë ndesh me ligjin dhe se është mbajtës i vetëm i familjes, po ashtu nuk morri 

parasysh si rrethanë lehtësuese as rrethanat personale, karakterin e të akuzuarit, bashkëpunimin 

e tij me gjykatën në mënyrë vullnetare, sjelljen e tij pas rasti etj. 

 

Mbrojtja tutje shtonë se dënimi i shqiptuar nuk është në përputhje me veprimet e të akuzuarit, 

ashtu që dënimi i shqiptuar është shumë i lartë në krahasim me veprimet për të cilat i njëjti është 

shpallur fajtor. I akuzuari punon në biznesin e tij privat, është i martuar dhe baba i tre fëmijëve, 

i gjendjes së mesme ekonomike, dhe në rast se ekzekutohet dënimi me burgim prej tetë (8) muaj, 

familja e tij do të mbetet pa mbajtësin e vetëm të familjes, e gjithashtu me mbajtjen e dënimit 

me burgim do të humbasë edhe shteti mijëra euro tatim që do të mund të paguhen nëse i njëjti 

do të punoj.  

 

Gjykata e shkallës së parë i ka shqiptuar një dënim shumë të lartë i cili fare nuk është në 

proporcion me rrethanat e rastit, pasi që me këtë rast gjykata nuk ka marrë fare parasysh gjendjen 

pasurore të tij, si dhe shtonë se dënimi me gjobë në shumën prej 10.000 euro është tepër i lartë 

për të pandehurin në raport me veprimet për të cilat ai është shpallur fajtor. Për më tepër gjykata 

e shkalës së parë gabimisht ka cilësuar si rrethana rënduese dashjen dhe shumën e parave. 

 

Vlerësimi i Gjykatës së Apelit 

 

Duke shqyrtuar aktgjykimin e ankimuar përkitazi me vendimin mbi dënimin, Gjykata e Apelit, 

konstaton se pretendimet e mbrojtësit të akuzuarit për një dënim më të butë nuk janë të bazuara. 

  

Gjykata e shkallës së parë me rastin e caktimit të dënimit i ka vlerësuar rrethanat të cilat ndikojnë 

në llojin dhe lartësinë e dënimit në kuptim të nenit 69 të KPRK-së, si rrethanë posaçërisht 

lehtësuese për të akuzuarin ka vlerësuar pranimin e fajësisë nga ana e të akuzuarit, keqardhjen, 

pendimin e tij dhe premtimin se veprimet e tilla nuk do ti përsërisë më, ndërsa si rrethana 

rënduese ka vlerësuar dashjen e të akuzuarit në raport me kryerjen e veprës penale dhe shuma 

e ofruar prej ...0.000 euro si rrethanë veçanërisht rënduese. Duke i vlerësuar rrethanat e 

lartcekura të akuzuarit i ka shqiptuar dënim si në dispozitiv të aktgjykimit me bindje se me këtë 

dënim do të arrihet qëllimi dënimit. 

 

Një vlerësim të tillë të rrethanave relevante për matjen e dënimit si të drejtë dhe të ligjshëm e 

pranon edhe kjo gjykatë, dhe gjen se gjykata e shkallës së parë drejtë dhe në mënyrë të plotë i 

ka vlerësuar rrethanat të cilat ndikojnë në caktimin e llojit dhe lartësisë së dënimit, ndërsa 

rrethanat e pretenduara në ankesën e mbrojtësit se gjykata nuk ka marrë parasysh janë të pa 

bazuara, pasi që të gjitha këto rrethana veç se kanë qenë objekt vlerësimi nga gjykata e shkallës 

së parë, dhe si të tilla nuk janë të asaj natyre që e justifikojnë një dënim edhe më të butë kur 

merret parasysh vepra penale, andaj të gjitha këto rrethana sipas vlerësimit edhe të kolegjit penal 

të kësaj gjykate japin bazë të mjaftueshme që arsyetojnë shqiptimin e dënimit nga gjykata e 

shkallës së parë si në dispozitiv të aktgjykimit të ankimuar. 

 



 Numri i lëndës: 2023:232074 
 Datë: 25.03.2024 
 Numri i dokumentit: 05501010 
 

5 (5)  

   
2
0
2
4
:0
3
2
6
1
2

 

Prandaj, kjo Gjykatë vlerëson se dënimi i shqiptuar ndaj të akuzuarit nga ana e Gjykatës së 

shkallës se parë është në harmoni me intensitetin e rrezikshmërisë shoqërore të veprës së kryer 

penale dhe shkallën e përgjegjësisë penale të akuzuarit dhe më intensitetin e rrezikimit apo 

pasojave të shkaktuara dhe se më të do të mund të parandalohet i akuzuari nga kryerja e veprave 

penale në të ardhmen, si dhe do të parandalohen personat tjerë nga kryerja e veprave penale.  

 

Nga arsyet e lartcekura u vendos si në dispozitiv të këtij aktgjykimi konform nenit 401 të 

KPPRK-së. 

 

GJYKATA E APELIT E KOSOVËS 

Departamenti për Krime të Rënda 

PAKR.nr.57/2024 

Datë: 13.03.2024 

 

B. Profesionale,                            Anëtarët e kolegjit,                                Kryetar i kolegjit, 

Besnike Miftari                  Bashkim Hyseni                                    Zyhdi Haziri               

_______________                            ________________                        __________________ 

Vaton Durguti 

 ________________ 

 


